
Salam sejahtera,

Dua hari lalu (16 Jun 2014) merupakan hari ulang tahun pembukaan Lebuhraya Kuala
Lumpur-Seremban E37 ke-32. Sempena dengan tarikh tersebut, Blog Jalan Raya
Malaysia berbesar hati untuk menghasilkan satu entri khas yang menggabungkan reviu
eksklusif serta sejarah lebuh raya tersebut untuk dikongsi bersama.

Ramai yang menyangkakan bahawa Lebuhraya Kuala Lumpur-Seremban merupakan
lebuh raya ekspres bertol pertama di Malaysia, tetapi tanggapan tersebut meleset sama
sekali. Lebuh raya tol pertama di Malaysia sebenarnya ialah Lebuhraya Tanjung Malim-
Slim River FT1, manakala lebuh raya capaian terkawal pertama di Malaysia sudah
semestinya Lebuhraya Persekutuan FT2. Sungguhpun demikian, Lebuhraya Kuala
Lumpur-Seremban tetap mencatatkan sejarahnya sendiri sebagai lebuh raya ekspres
pertama yang menggunakan sistem tiket tol (atau dengan kata lain, sistem tol tertutup).
Boleh dikatakan kesemua jalan raya tol yang dibina sebelum Lebuhraya Kuala Lumpur-
Seremban menggunakan sistem penghadang ataupun sistem tol terbuka.

Plaza tol penghujung bagi lebuh raya ini terletak di Sungai Besi dan Labu (tidak jauh
dari Kawasan Rehat dan Rawat Seremban), tetapi Plaza Tol Labu sudah pun
dirobohkan setelah sambungan ke Ayer Keroh siap. Asalnya masih terdapat bekas
tinggalan plaza tol tersebut, tetapi kini ia sudah pun dibersihkan sepenuhnya semasa
kerja-kerja pelebaran jajaran Nilai-Seremban kepada lapan lorong.

Salah satu daripada plaza tol Lebuhraya KL-Seremban semasa awal pembukaannya

T,

L

Sebuah bas melalui plaza tol semasa awal pembukaan Lebuhraya KL-Seremban

Lampu isyarat dan penunjuk kadar tol yang pernah digunakan
(Semua kredit gambar: Arkib Negara)

Lebuhraya Kuala Lumpur-Seremban dimulakan pembinaannya sebagai salah satu
projek Rancangan Malaysia Kedua (RMK-2) pada 27 Mac 1974 melalui tiga fasa
pembinaan. Fasa pertama adalah dari Kuala Lumpur ke Nilai, manakala fasa kedua
pula dari Nilai ke Senawang. Fasa ketiga pula melibatkan kerja-kerja pembaikan Jalan
Persekutuan 1 dari Kuala Lumpur ke Seremban, memandangkan tidak semua
pengguna jalan raya yang mahu membayar tol di Lebuhraya Kuala Lumpur-Seremban.
Sekurang-kurangnya Jalan Persekutuan 1 dikekalkan sebagai laluan alternatif bebas
tol. Lebuhraya Kuala Lumpur-Seremban dibina dengan kos RM32.9 juta hasil pinjaman

daripada Bank Dunia. Kerja-kerja pembinaan dilaksanakan sepenuhnya oleh Lembaga
Lebuhraya Malaysia, sebagaimana beberapa jajaran terawal Lebuhraya Utara-Selatan
yang lain seperti jajaran Ipoh-Changkat Jering, Bukit Kayu Hitam-Jitra dan Jitra-Gurun.
Lebuhraya Kuala Lumpur-Seremban dibuka kepada lalu lintas pada 16 Jun 1982.

Lebuhraya Kuala Lumpur-Seremban membentuk laluan perintis bagi pembinaan
Lebuhraya Utara-Selatan Jajaran Selatan E2. Asalnya, ia hanya dibina dari Kuala
Lumpur sehingga ke Senawang (iaitu di persimpangan Jalan Seremban-Tampin FT1)
sebelum ia dipanjangkan secara berperingkat-peringkat sehingga ke Johor Bahru. Exit
220 Persimpangan Senawang dibina bagi melencongkan lalu lintas ke arah Johor
Bahru.

Pada tahun 1987, pembinaan Lebuhraya Utara-Selatan diswastakan sepenuhnya, yang
mana Highway Concessionaires Berhad (kini Plus Malaysia Berhad) mengambil alih
kesemua kerja pembinaan serta jajaran Lebuhraya Utara-Selatan yang sudah siap,
termasuklah jajaran Kuala Lumpur-Seremban. Namun, jajaran yang diambil alih oleh
Plus Malaysia Berhad hanyalah dari Plaza Tol Sungai Besi ke selatan, (KM310.8
sehingga KMO0), manakala jajaran selebihnya dari Persimpangan Jalan Istana sehingga
Plaza Tol Sungai Besi sepanjang 8.1 km pula diserahkan kepada Dewan Bandaraya
Kuala Lumpur. Jajaran berbaki 8.1 km inilah yang kini masih dikenali sebagai
Lebuhraya Kuala Lumpur-Seremban E37, manakala jajaran selebihnya pula
membentuk Lebuhraya Utara-Selatan E2.

Pada tahun 1992, Plus Malaysia Berhad menaiktaraf jajaran E2 dari Plaza Tol Sungai
Besi ke Seremban kepada enam lorong bagi menampung kadar aliran trafik yang
meningkat. Namun, jajaran berbaki 8.1 km di bawah seliaan DBKL pula tiada sebarang
penambahbaikan sehinggalah perjanjian konsesi bagi jalan raya tol dalam bandar raya
Kuala Lumpur ditandatangani antara DBKL dengan Metramac pada tahun 1992.
Perjanjian konsesi tersebut melibatkan empat buah jalan tol, iaitu Jalan Cheras FT1,
Jalan Pahang FT2, Lebuhraya Hubungan Timur-Barat Kuala Lumpur E37 dan
Lebuhraya Kuala Lumpur-Seremban E37. Lebuhraya Kuala Lumpur-Seremban E37
dipanggil Jalan Tol D manakala Lebuhraya Hubungan Timur-Barat KL E37 pula dikenali
sebagai Jalan Tol C. Dalam perjanjian tersebut, Metramac perlu memanjangkan
Lebuhraya Hubungan Timur-Barat KL E37 dari Salak Selatan sehingga ke penamatnya
di Taman Connaught (bersambung dengan Jalan Cheras FT1 dan Lebuhraya Cheras-
Kajang E7/FT1), serta perlu menaik taraf Lebuhraya KL-Seremban E37 serta
Lebuhraya Hubungan Timur-Barat KL E37 dari Siputeh ke Salak Selatan daripada 4
lorong kepada 6 lorong. Kerja-kerja pembinaan dan naik taraf siap pada tahun 1995.

Semasa di bawah pengurusan Metramac, kutipan tol bagi Lebuhraya Hubungan Timur-
Barat KL E37 dijalankan di Plaza Tol Salak Selatan yang ditamatkan pada 17 Mei 2011.
Bagaimana pula dengan laluan KL-Seremban...? Sungguhpun Plaza Tol Sungai Besi
kini dimiliki Plus Malaysia Berhad, kutipan tol bagi Lebuhraya KL-Seremban E37 tetap
dijalankan dengan menambah sejumlah kecil bayaran tambahan bagi kenderaan yang
keluar masuk melalui Plaza Tol Sungai Besi. Kutipan tol tambahan di Plaza Tol Sungai
Besi dikreditkan ke akaun Metramac oleh Plus.

Selama lebih 30 tahun, Lebuhraya Kuala Lumpur-Seremban E37 sangat berjasa
sebagai pintu masuk utama ke ibu kota dari arah selatan melalui Lebuhraya Utara-
Selatan E2. Sungguhpun demikian, ia tidak terlepas daripada kelemahannya tersendiri.
Kelemahan yang saya maksudkan itu ialah reka bentuk persimpangan yang terlalu
rapat dan bercelaru di Persimpangan Salak-Kuchai Lama dan Persimpangan Pintasan
Puchong-Sungai Besi. Persimpangan Salak dan Persimpangan Kuchai Lama memang
agak rapat iaitu tidak sampai 1 km. Namun, apa yang menjadikannya bertambah celaru
ialah apabila Lebuhraya Baru Pantai E10 dan Lebuhraya Maju E20 turut dihubungkan
ke Persimpangan Kuchai Lama, manakala Terowong Smart E38 pula dihubungkan ke
Persimpangan Salak. Akibatnya, konflik jalinan sangat ketara berlaku sehingga sering
menyebabkan kesesakan di situ terutamanya semasa waktu gegas. Malangnya, tiada
satu pun langkah diambil bagi mengatasi kesesakan di situ.

Mengenai Persimpangan Pintasan Sungai Besi-Puchong pula, persimpangan tersebut
asalnya merupakan sebuah persimpangan parclo. Semasa Lebuhraya KL-Seremban
E37 dinaik taraf, persimpangan ini menjadi persimpangan bunga cengkih penuh apabila
jalan-jalan susur di sebelah bangunan Astro serta mengelilingi Hotel Mint (kini Hotel
Nouvelle) dibina. Namun, persimpangan itu kini sering sesak teruk akibat "tangan-
tangan gatal" yang mengusik reka bentuk persimpangan tersebut - di sebelah tenggara,
sebatang jalan pemintas tol dibina, manakala JKR pula mengubahsuai jalan-jalan susur
di sebelah barat daya supaya pengguna boleh keluar masuk ke Seri Kembangan tanpa
perlu melalui lampu isyarat, manakala DBKL pula kembali memasang lampu isyarat
bagi jalan susur di sebelah timur laut pula. Akibat "tangan-tangan gatal" tersebut,

pengguna dari Plaza Tol Sungai Besi tidak boleh terus ke Puchong kerana jalan susur
yang sepatutnya ke Puchong sudah dilencongkan ke Seri Kembangan; sebaliknya,
pengguna jalan raya perlu mengambil jalan susur ke Bulatan Lumba Kuda di sebelah
bangunan Astro sebelum membuat pusingan U di Bulatan Lumba Kuda untuk ke
Puchong. Sementara itu pula, pemasangan lampu isyarat oleh DBKL turut menambah
parah masalah kesesakan di situ. Siapa pula di dalam DBKL yang memberikan "idea
bijak" memasang lampu isyarat sehingga menyebabkan kesesakan yang semakin teruk
itu...? Jika si pemberi idea itu mempunyai ijazah kejuruteraan jalan raya, maka adalah
lebih baik jika ijazahnya itu dijadikan pengganti tisu tandas untuk mengelap najis
sahaja, memandangkan dia mengkhianati amanah yang diberikan bagi menjadikan
jalan raya semakin selamat dan kurang sesak, bukannya makin bercelaru sehingga
makin sesak...!!!

Had laju di sepanjang Lebuhraya Kuala Lumpur-Seremban E37 hanyalah sekitar 80
km/j sahaja sungguhpun ia lurus dan kurang berselekoh, tidak seperti Lebuhraya
Besraya E9 yang lebih berkelok-kelok tetapi dikenakan had laju lebih tinggi iaitu 90
km/j. la sememangnya ironik kerana Lebuhraya KL-Seremban E37 sememangnya
lebuh raya ekspres sejati dengan kawalan masuk penuh, berbeza dengan Lebuhraya
Sungai Besi E9 yang selari dengannya tetapi sekadar dikenakan kawalan masuk
separa sahaja. Namun, tiada gunanya hendak mengenakan had laju lebih tinggi,
memandangkan kadar aliran trafik di situ begitu tinggi sehinggakan sukar untuk
memandu melebihi 80 km/j di sepanjang laluan.

Begitulah kisah pembinaan Lebuhraya Kuala Lumpur-Seremban E37 yang kini hanya
melibatkan laluan pendek sepanjang 8.1 km sahaja itu. Sungguhpun demikian, ia tetap
berjasa kepada seluruh warga Kuala Lumpur sebagai pintu masuk utama ke ibu negara
dari arah selatan melalui Lebuhraya Utara-Selatan E2. Pembinaan Lebuhraya KL-
Seremban E37 sewajarnya dihargai, memandangkan ia merupakan laluan perintis
kepada Lebuhraya Utara-Selatan E2 ke Johor Bahru - atau dengan kata lain, tanpa
Lebuhraya Kuala Lumpur-Seremban, maka tidak akan wujud Lebuhraya Utara-Selatan
E2. Justeru, cara paling baik bagi menghargai lebuh raya yang begitu berjasa ini ialah
dengan mematuhi peraturan jalan raya dan tidak mengungkit akan sedikit bayaran tol
yang dikenakan jika dibandingkan dengan tahap keselesaan yang diberikan kepada
pengguna jalan raya.

Untuk galeri gambar penubh, sila klik sini.

Maklumat lebuh raya

Kod laluan: E37

Panjang: 8.1 km

Arah laluan: Utara-Selatan (Jalan Istana / KL MRR1 sehingga ke Plaza Tol Sungai Besi)
Bilangan lorong: 6

Laman web: http://www.mtdinfraperdana.com/page.php?32

